Nafarroako Parlamentuko Mahaiak, 2010eko otsailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea José Andrés Burguete Torres jaunak aurkeztutako galdera, Nafarroako curriculuma betetzen ez duten euskarazko testu liburuei buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 192. artikuluak agindutakoari jarraikiz, idatzizko erantzuna bidal dezan.

Lehendakaria: Elena Torres Miranda

GALDERAREN TESTUA

Convergencia de Demócratas de Navarra foru parlamentarien elkarteko foru parlamentari José Andrés Burguete Torres jaunak, Legebiltzarreko Erregelamenduan ezarritakoaren babesean, honako galdera egin du, Nafarroako Gobernuko Hezkuntza kontseilariak idatziz erantzun dezan.

Hezkuntza Departamentuak, 2009ko martxoan, orduko kontseilari Carlos Pérez-Nievasen bitartez, iragarri zuen Nafarroako zenbait ikastetxe publikotan eta ikastoletan erabiltzen diren Inguruneko eta Geografiako euskarazko testuliburuak ikuskatuko zirela. Horretarako, gutun bat igorri zitzaien ikastetxeei gogorarazteko Nafarroako curriculuma bete behar dutela. Halaber, eskuliburu horien edizioak aztertu ziren eta atzeman zen haietako batzuk ez zetozela bat aurreikusitako edukiekin. Joan den irailean, iragarri zen Nafarroako D ereduko 42 ikastetxe publikok eta 15 ikastolak Nafarroako errealitatea islatzen ez duten eskola liburuak erabiltzen dituztela. CDNn uste dugu onartezina dela Nafarroako ikastetxeetan, publikoak nahiz itunduak izan, Nafarroako curriculuma errespetatzen ez duten liburuak erabiltzea, eta, horrenbestez, gure gazteak heztea ikuspuntu historiko eta instituzionaletik okerra den errealitate batekin.

CDNn uste dugu, Nafarroako Gobernuan arlo honetan lidergo falta nagusitu den urte ugari igarota, ezin dugula CDNk Nafarroako Gobernuak bultzaturiko kontrol-ekimena alferrik pasatzen utzi. Hori dela eta, koherentziaz jarduteko unea iritsi da, Nafarroako erkidego historiko eta berezituaren errealitatea errespetatzeko, eta gure gazteei halakoa dela irakasteko, hain zuzen ere inolako manipulaziorik gerta ez dadin, horrek etorkizunerako eragina izanen bailuke.

Horrenbestez, hauxe jakin nahi dugu:

1.- Zer egin du Nafarroako Gobernuak arlo horretan Pérez-Nievas jauna kontseilari kargutik kendu zuenetik?

2.- Nafarroako Gobernuak behartu behar izan al du ikastetxe publiko edo itundurik zenbait argitaletxetako liburuak aldatzera, egiaztatu delako ez dutela errespetatzen Nafarroaren errealitatea, foru erkidego historiko eta berezia den aldetik?

3.- Halakorik gertatu bada, zein izan da ikastetxe horien erantzuna?

4.- Hezkuntza Departamentuak ireki al dio azken hilabete hauetan diziplina-espedienterik ikastetxeren bati Nafarroaren errealitate instituzionala ez errespetatzeagatik eta, horrenbestez, Nafarroako curriculuma ez betetzeagatik?

